
					ఈ పుట అచ్చుదిద్దబడ్డది

చంపి చర్మముఁ దెచ్చి జానకి కిత్తు - నింపార లక్ష్మణ! యిప్పుడే దీని870

యిన్నినాళ్ళకు సెల వీకోర్కి వేఁడ - జిన్నఁబుత్తునె సీత చెప్పినచేఁత?

హితమతివై పూని యీపర్ణశాల - నతివ నేమఱకు మీ" వని యొప్పగించి

యల్లన రఘురాముఁ డనుజుచే నున్న - వి ల్లంది మోపెట్టి వెరవొప్పఁ గదలి

యాగమృగంబు ము న్నర్థి వెన్కొనిన - యాగజాసురవైరియనఁ జెన్ను మిగిరి

కొంకుచుఁ బొదమఱుంగునఁ బొంచి పొంచి - క్రుంకుచు నంతంతఁ గూడదాఁటుచును

మగిడి చూచుటయును మఱుఁగున నిలిచి - తగులునఁ బట్టంగఁ దమకమందుచును

విల్లునమ్ములు వెన్క వ్రేలిచి పట్టి - యల్లనఁ జరణంబు లవనిపై నిడుచు.

జప్పుడు గాకుండఁ జనుచుఁ బట్టుటకుఁ - జొప్పడు నొప్పును జూచి డాయుచును

నదె చేరి పట్టెద నదె చేరె ననుడు - నదియె లోపడియె నా కని చెలంగుచును

నివ్విధంబునఁ బోవ నేచి యామృగము - దవ్వులఁ బొడచూపుఁ దనుఁజేరవచ్చుఁ
880

బట్టఁబోయిన మిట్టిపడి పాఱిపోవుఁ - గట్టల్క రామునిఁ గన్నంత నిలుచుఁ

బలుదెసలకుఁ బాఱు బాళితోఁ గూడి - సెలవుల పులురాల్చుఁ జేష్టలు మాను

నెసఁగి వీక్షింపఁ బై కెగసి క్రేళ్లుఱుకుఁ - బస మించి మిన్నులపైఁ బాఱుచుండుఁ

గుప్పించి దాఁటుఁ జెంగునఁ దీఁగమెఱుఁగుఁ - ద్రిప్పినగతి జిహ్వ ద్రిప్ప నందంద

కొఱవి ద్రిప్పినరీతిఁ గుమ్మరిసారె - తెఱఁగున బ్రమసి దిర్దిరఁ దిరుగుచును

బడలినగతి మ్రొగుఁ బజ్జ కేతేర - వడి సాళువంబుకైవడి మింటి కెగయు

నలసి రాముఁడు వెఱఁ గంది నిల్చుటయుఁ - గెలఁకులఁ బొడచూపుఁ గికురించి మెలఁగుఁ

దెగి యేయఁ దలఁప నదృశ్యమై పోవు - మగిడి రాఁదలఁచిన మఱి మ్రోల నిలుచు

గలగొని యీభంగి గాకుత్స్థముఖ్యు - నలయించి యలయించి యవలకు నవల

గొనిపోయి పోయి యాఘోరదుర్గములఁ - గనుఁబ్రామి యటఁ బోవఁ గడగినఁ జూచి

మాయామృగం బని మఱి రాముఁ డెఱిఁగి - దాయ నీ వెక్కడ దప్పిపోయెదవు




మాయామృగము రామునిచేఁ గూలుట


అగపడి తంచు బ్రహ్మాస్త్రంబు దొడుగ - నగములు వడఁకెఁ; బన్నగభర్త దలఁకె

జగములు బెదరె; దిక్చక్రంబు లదరెఁ - దెగఁగొని దృష్టి సంధించి యేయుటయు

నాలోన నొఱలుచు నారూప ముడిగి - హాలక్ష్మణా! యను నార్తరావమున

దెస లద్రువఁగ మహాదీర్ఘదేహమున - నసువులు పెడవాసి యసురయై పుడమిఁ

గూలె; రాక్షసలక్ష్మి గూలె; రావణుఁడు - గూలె; లంకాపురి గూలె నన్నట్లు.

అంత మాయామృగ మవనిఁ దెళ్లుటయు - సంతోసమున దాని జానకీవిభుఁడు

గనుగొని మారీచుఁగా నిశ్చయించి - తనతమ్ముమాటలు దలఁచి మెచ్చుచును

సౌమిత్రి సీత నీచపలరాక్షసుని - యీమహారవమున కెంత వేగెదరొ?

యని తలంకుచు నుండ నాయార్తరవము - విని సీత భీతిల్లి వెస నుర్విఁ ద్రెళ్లి.

"https://te.wikisource.org/w/index.php?title=పుట:Ranganatha_Ramayanamu.pdf/188&oldid=429874" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 15 జనవరి 2024న 23:26కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

